
   Сахалинра сахал иккен хĕвеллĕ,

Ăрша вылянă, кăмăллă кунсем.

Эп вырнаçса ларатăп халĕ меллĕн

Нивх патĕнче, пит тарават вĕсем.



Халь çуркунне, анчах та вăл салхуллăн

Çуни çине пăхатчĕ тинкерсе.

Ӳпĕнтерсе, ăна хăяккăн хунă,

Кайран вăл пурпĕр кирлине пĕлсе.



Вăл кирлĕ пулĕ, сив çил хирĕç касĕ,

Нивх çыннипе эп юнашар ларса

Кӳршĕ яла вĕçтерĕп: сив хĕл каçĕ

Куçмашкăн пуçлĕ, çунаран тытса.



Унта эп лекци вулăп. Ыйтусем те

Мана паркалĕç — тăмăп чĕмсĕрле.

Юлашкинчен, туссемĕр, тем тесен те,

Хĕрӳленсе эп вулăп Çеçпĕле.

  